“SafeHome” yn gobeithio gostwng anafiadau     a marwolaethau yn Sir Conwy a Sir Ddinbych

Mae gwefan ryngweithiol newydd, y cyntaf o’r fath yng Nghymru, wedi cael ei lansio mewn ymdrech i leihau’r nifer o anafiadau a marwolaethau yng nghartrefi Sir Conwy a Sir Ddinbych.

Mae Safehome.org.uk wedi’i chynllunio er mwyn lleihau’r miloedd o ddamweiniau sy’n arwain at tua 100 o farwolaethau yn y ddwy sir bob blwyddyn trwy dargedu anafiadau yn y cartref. 

Prif amcan y wefan, sy’n cael ei hyrwyddo gan Wasanaeth Iechyd Cyhoeddus Cenedlaethol Cymru (GICC) a phartneriaid, yw lleihau’r nifer o anafiadau ymysg pobl o dan 18 oed a phobl hŷn.
Mae wedi cael ei datblygu gan ymchwilwyr atal anafiadau ym Mhrifysgol Abertawe a Phrifysgol Caerdydd gyda chymorth nifer o elusennau a sefydliadau eraill, a gall unrhyw un o unrhyw oed sydd â mynediad i’r rhyngrwyd ei defnyddio. 

Mae’r wefan yn cael ei lansio gydag ymgyrch hysbysebu ar radio lleol yn ystod Wythnos Diogelwch Plant Cenedlaethol, sy’n cael ei chynnal rhwng 23 a 29 Mehefin.

Cynhelir tri digwyddiad i hyrwyddo’r wefan yn ystod yr un wythnos – yn Cychwyn Cadarn Llanrwst ar ddydd Mawrth 24 Mehefin rhwng 10:30am a 12:30pm, Cychwyn Cadarn Llandudno ar 26 Mehefin rhwng 9:30am a 11:30am, ac ar y cyd â Chymunedau yn Gyntaf Gorllewin y Rhyl yng Nghaffi Ieuenctid y Rhyl am 4pm ar ddydd Mercher 25 Mehefin, lle bydd pobl ifanc yn dangos sut mae SafeHome yn gweithio i bobl hŷn.
Bydd STARS (Safety Tolerance Awareness Regeneration and Security) a’r Gwasanaeth Tân wrth law yn nigwyddiad y Rhyl i gynnig cyngor ar bryderon diogelwch. Mae’r sefydliad Plant yng Nghymru wedi darparu grant ar gyfer deunyddiau hyrwyddo.

Wrth groesawu’r fenter, dywedodd y Cynghorydd Pauline Dobb, aelod arweiniol Cyngor Sir Ddinbych ar Iechyd a Lles: “Mae dros 100 o farwolaethau oherwydd damweiniau’n digwydd yn Sir Ddinbych a Sir Conwy bob blwyddyn, a’r mwyafrif ohonynt yn digwydd yn y cartref.  
“Yn ogystal, mae anafiadau’n arwain at tua 4,000 o ymweliadau ag adrannau damweiniau ac achosion brys ysbytai i’r rheiny o dan 18 oed yn Sir Ddinbych, felly rwy’n falch iawn o hyrwyddo menter SafeHome.”

Dywedodd Dr Rob Atenstaedt, Cyfarwyddwr Iechyd Cyhoeddus Lleol GICC dros Sir Conwy a Sir Ddinbych, fod cysylltiadau cryf rhwng anfanteision cymdeithasol a’r tebygrwydd o gael anafiadau yn y cartref, gyda’r nifer uchaf o anafiadau yn digwydd yn y Rhyl.  

Ychwanegodd: “Mae’r dystiolaeth yn awgrymu bod plant a phobl hŷn yn fwy tebygol o gael anafiadau neu farw oherwydd damweiniau cartref.

“Credaf y bydd defnydd helaeth o offeryn SafeHome yn targedu pobl yn y grwpiau risg uchel ac yn enwedig teuluoedd gyda phlant o dan bum mlwydd oed, pobl hŷn a’r tlawd.” 
